
Kalaallit Nunaannut aamma Kalaallit Nunaannit tunniussineq pillugu inatsisit pillugu 

siunnersuutip Kalaallit Nunaanni Namminersorlutik Oqartussanit 

akuersissutigineqarnissaa pillugu Inatsisartut aalajangiiffigisassaattut siunnersuut 

Meeqqanut, Inuusuttunut, Inatsisit Atuutinneqarnerannut Naligiissitaanermullu 

Naalakkersuisumit saqqummiunneqartoq 

 

pillugu 

 

Inatsisinut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

Ataatsimiititaliap suliarinninnermini uku inuttarai: 

 

Inatsisartunut ilaasortaq Aqqalu C. Jerimiassen, Atassut, siulittaasoq 

Inatsisartunut ilaasortaq Kuno Fencker, Naleraq, siulittaasup tullia 

Inatsisartunut ilaasortaq Karen Marie K. Frederiksen, Demokraatit  

Inatsisartunut ilaasortaq Bo Martinsen, Demokraatit 

Inatsisartunut ilaasortaq Nivi Rosing, Inuit Ataqatigiit 

 

 

UPA2026-mi 23. april 2026 siullermeerinninnerup kingorna ataatsimiititaliap siunnersuut 

misissorpaa. 

Siunnersuutip imarisaa siunertaalu 

Inatsisip nutarterneqarnissaa siunnersuummi siunertarineqarpoq, taamaalilluni 

tunniussinissamut aaqqissuussinermik Kalaallit Nunaannut Kalaallillu Nunaannit 

tunniussisarnernut pisariinnerulersitsisumik eqaannerulersitsisumillu aammalu nunani 

tamalaani pisussaaffinnik malinnittumik pilersitsisoqarsinnaaqqullugu. 

 

Tunniussinissamik suliani aalajangiinissamut piginnaatitaaffik siunnersuutikkut Kalaallit 

Nunaanni eqqartuussivinnut tunniunneqassaaq.  

 

Kalaallit Nunaannut tunniussinissamik qinnuteqaatit ilanngunnerisigut atuuffissaa 

siunnersuutikkut annertusineqassaaq, ullumikkut inatsisit taamaatsillugit 

taamaattoqanngimmat.   

 

Siunnersuutip Inatsisartunit siullermeerneqarnera 

Siullermeerinninnermi siunnersuut annertuumik taperserneqarpoq.  

 

Inatsisip nutarterneqarnissaa ullutsinnullu naleqqunnerulersinneqarnissaa aammalu Kalaallit 

Nunaata nunani tamalaani pisussaaffiisa siunnersuutikkut eqqumaffigineqarnerat 

taperserneqarput.  

 

Siunnersuutip imarisai akerlilerneqanngillat. 

 

Siunnersuutip aningaasaqarnikkut kingunerisassai 

Aalajangiiffigisassatut siunnersuutit piviusunngortinneqarneranni aningaasaqarnikkut allaffis-

sornikkullu kingunerisassat siunnersuutip tunngavilersuutitaani nassuiaatigineqartassasut 

Inatsisartut suleriaasianni § 33, imm. 1-imi allassimavoq.  

 

Siunnersuut suliassaqarfimmut danskinit suli oqartussaaffigineqartumut attuumassuteqarmat 

Nunatta Karsianut aningaasaqarnikkut kingunerisassat nassuiaatigineqarsimanngitsut 

ataatsimiititaliamit maluginiarneqarpoq. 

 

Ataatsimiititaliap siunnersuummut oqaaseqaatai 

Suliassaqarfimmi inatsisip siunnersuutikkut nutarterneqarnissaa ullutsinnullu 

naleqqunnerulersinneqarnissaa ataatsimiititaliamit naammagisimaarneqarpoq.  

  

Siunnersuut siullermeerneqarmat annertuumik taperserneqartoq ataatsimiititaliamittaaq 

maluginiarneqarpoq. 

  

Ataatsimiititaliap inassuteqaatai 

• Siunnersuut akuerineqassasoq ataatsimiititaliamit isumaqatigiittumit 

inassutigineqarpoq. 

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

 

 

 

 

 

 

 

 

 

 

 

 

Aqqalu C. Jerimiassen 

Siulittaasoq 

 

 

 

 

 

 

 

 

 

Kuno Fencker 

Siulittaasup tullia 

 

 

 

Karen Marie K. Frederiksen 

   

 

 

 

 

 

 

Bo Martinsen 

 

 

 

 

 

 

 

Nivi Rosing 

 

 

 

 

 
 
 
 
 
 
 
 


